
ABSTRAK 

 

 

 

 

Kajian ini dijalankan dengan beberapa tujuan iaitu untuk meninjau pandangan 

guru dari aspek maksud, kepentingan, kelebihan komunikasi, cara berlakunya 

komunikasi serta cara meningkatkan keberkesanan komunikasi dalam pengajaran 

dan pembelajaran matematik. Selain itu, kajian ini dijalankan untuk mengkaji 

perlaksanaan komunikasi dalam pengajaran dan pembelajaran matematik serta 

menilai pandangan pelajar mengenai aspek proses komunikasi, penerangan guru dan 

penerapan komunikasi yang berlaku dalam pengajaran guru. Seramai empat orang 

sampel guru matematik dan lapan orang pelajar terlibat dalam kajian ini. Sekolah 

yang dipilih adalah sekolah menengah kebangsaan gred A di daerah Johor Bahru. 

Instrumen kajian yang terlibat ialah soalan temubual terhadap guru, pencerapan  

terhadap guru (pemerhatian) dan soalan temubual terhadap pelajar. Kesemua data 

dalam kajian ini dianalisis sepenuhnya secara kualitatif. Dapatan kajian mendapati 

kesemua guru memberikan pandangan mengenai maksud, kepentingan, kelebihan 

komunikasi, cara berlakunya komunikasi serta cara meningkatkan keberkesanan 

komunikasi dalam pengajaran dan pembelajaran mereka secara umum tetapi tidak 

secara mendalam. Selain itu, dapatan kajian juga mendapati komunikasi yang 

berlaku dalam proses pengajaran dan pembelajaran matematik guru adalah lebih 

bersifat sehala dan guru lebih banyak bercakap dan kurangnya penglibatan pelajar 

secara aktif.  Seterusnya, hasil kajian juga mendapati bahawa pelajar faham dan 

boleh mengikuti proses komunikasi yang dilaksanakan oleh guru mereka sekaligus 

dapat mewujudkan pembelajaran yang bermakna. Hasil dapatan kajian memberikan 

implikasi kepada pihak-pihak tertentu seperti guru, ibu bapa, pihak sekolah dan pihak 

kementerian. Oleh itu, cadangan kajian lanjutan juga diusulkan dalam kajian ini.

ABSTRACT 

 

 

 
 

 This study was conducted with a number of purposes, namely to explore the 

views of teachers in terms of the purpose, importance, benefits communication, 

means the occurrence of communication and how to improve the effectiveness of 

communication in teaching and learning mathematics. In addition, this study was 

undertaken to examine the implementation of communication in teaching and 

learning and assess student views on aspects of the communication process, the 

teacher and the application of information communication that takes place in 

teaching. A total of four samples of mathematics teachers and eight students 

participated in this study . The schools are secondary schools and a grade of A in 

Johor Bahru. The instruments involved are interviews with the teachers, listening to 

the teacher (observation ) and interviews with the students. All the data in this study 

are fully analyzed qualitatively. The results showed that all the teachers give to the 

purpose, importance, benefits communication, means the occurrence of 

communication and how to improve the effectiveness of communication in teaching 

and learning in general but not in detail. In addition, the study also found that 

communication takes place in the teaching and learning of mathematics teacher is 

more of a one-way and teachers are talking and the lack of active involvement of 

students . Further, the study also found that students understand and can follow the 

communication process undertaken by their teachers, thus helping to create 

meaningful learning . The findings have implications to certain parties , such as 

teachers , parents, school authorities and the ministry. Therefore, further research is 

proposed in this study . 

PENDAHULUAN 

 

 

 

 

 

1.0 Pengenalan 

 

 

Komunikasi merupakan aspek penting dalam pengajaran dan pembelajaran matematik. 

Tanpa komunikasi yang berkesan, sesuatu pengajaran dan pembelajaran matematik itu 

menjadi tidak bermakna. Selaras dengan objektif kurikulum matematik sekolah menengah, 

pelajar seharusnya dapat berkomunikasi secara matematik serta dapat mengaplikasi 

pengetahuan dan kemahiran matematik dalam menyelesaikan masalah dan membuat sesuatu 

keputusan (Pusat Perkembangan Kurikulum Kementerian Pendidikan Malaysia, 2000).  

 

 

 Komunikasi yang efektif bukan sahaja dapat membantu menyelesaikan masalah, tetapi 

juga dapat membantu dalam memperbaiki perhubungan antara guru dan pelajar di dalam 

kelas. Pakar dalam bidang komunikasi percaya bahawa komunikasi yang lemah merupakan 

punca kepada kebanyakan masalah dan komunikasi yang efektif adalah penyelesaian kepada 

kebanyakan masalah (Pearson, 2000). Justeru itu, guru dan pelajar harus memahami konsep 

komunikasi berkesan dan mempraktikkannya dalam pengajaran dan pembelajaran secara 

maksimum supaya sesuatu pembelajaran itu menjadi lebih bermakna dan berterusan. 

Pemahaman yang mendalam tentang komunikasi berkesan secara tidak langsung dapat 

mengelakkan masalah salah komunikasi yang sering terjadi sehingga kesannya pelajar tidak 

dapat mengikuti sesuatu proses pengajaran dan pembelajaran. 

 

 

 Menurut Kheong Sia Chung (2011), pada masa kini kesedaran tentang kepentingan 

pembelajaran dan pengajaran matematik di negara kita adalah sangat tidak menggalakkan. 

Perkara ini dilihat pada kebanyakan guru matematik tidak melibatkan kesemua pelajarnya 

secara aktif ketika proses pengajaran dan pembelajaran berlaku. Perkara ini amat 

membimbangkan negara dalam usaha menuju era Wawasan 2020. Menurut Kheong Sia 

Chung (2011) lagi, tanpa komunikasi yang berkesan dan efektif antara guru dan pelajar akan 

menyebabkan pelajar-pelajar tidak dapat menyelesaikan masalah matematik yang berkait 

rapat dengan kehidupan seharian mereka selepas mereka meninggalkan persekolahan 

sekiranya ilmu matematik mereka tidak mantap dan kukuh. Menyedari hakikat ini, guru perlu 

menggunakan pendekatan yang terbaik untuk menarik minat pelajar untuk belajar matematik 

dan proses komunikasi yang terbaik perlu diterapkan di dalam kelas.  

 

 

 Proses komunikasi tentang idea matematik juga dapat membantu murid menjelaskan 

dan memperkukuhkan pemahaman matematik mereka. Perkongsian pemahaman matematik 

secara penulisan dan lisan dengan rakan sekelas, guru dan ibu bapa, pelajar dan guru akan 

dapat meningkatkan keyakinan diri dan memudahkan guru memantau perkembangan 

kemahiran matematik pelajar-pelajarnya (Kurikulum Standard Sekolah Rendah, 2010). 

Keyakinan diri yang terbentuk dalam diri pelajar sekaligus dapat memantapkan kemenjadian 

pelajar seperti yang diharapkan dalam Pelan Induk Pembangunan Pendidikan tahun 2006-

2010. Ketidakcekapan para pendidik dalam mengaplikasikan pengetahuannya di dalam 

pengajaran sebenar disebabkan beberapa kekangan yang membolehkan mereka melakukan 

kesilapan dari segi perancangan, persediaan mengajar, mengatur strategi pengajaran dan 

pembelajaran, kaedah mengajar dan tidak mahir menggunakan alat bantu mengajar 

merupakan faktor utama dalam berlakunya kemerosotan pencapaian pelajar dalam 

menyelesaikan masalah matematik (Suhaila, Norzihani dan Dzairin Hazida, 2003). 

1.1 Latar Belakang Masalah  

 

 

 Komunikasi yang diamalkan dalam pengajaran dan pembelajaran memainkan peranan 

penting dalam menjadikan matematik suatu subjek yang seronok dan sekaligus pelajar dapat 

menghargai kepentingan dan menghayati keindahan matematik itu sendiri. Jika dibandingkan 

dengan zaman dahulu, proses pengajaran dan pembelajaran matematik dikuasai sepenuhnya 

oleh guru. Komunikasi satu hala banyak dipraktikkan oleh guru dibantu dengan penggunaan 

buku teks, papan hitam serta kapur sahaja. Para guru secara keseluruhannya akan 

menerangkan sesuatu konsep kepada pelajar dan pelajar pula hanya menerima konsep yang 

disampaikan. Ini jelas menunjukkan tiada langsung penglibatan pelajar dalam proses 

pengajaran dan pembelajaran yang berlaku. Kesannya, pelajar tidak dapat mengikuti proses 

komunikasi yang dilaksanakan oleh guru dan penguasaan konsep oleh pelajar juga berada 

pada tahap yang membimbangkan (Noor Azlan, 1995; Tengku Zawawi, 1997). 

 

 

Justeru pelbagai komunikasi boleh dipraktikkan dalam pengajaran dan pembelajaran 

matematik. Komunikasi jenis interpersonal contohnya banyak digunakan oleh guru-guru 

dalam pengajaran dan pembelajaran matematik. Dalam komunikasi interpersonal terdapat 

beberapa unsur penting seperti komunikasi mata, posisi tubuh dan pergerakkan badan, gerak 

isyarat atau air muka, pakaian dan perawakan, suara dan kepelbagaian, bahasa dan berhenti 

sejenak dan mendapat penglibatan pendengar (Zulkifli, 2000). Dalam menyelesaikan masalah 

matematik, berkomunikasi adalah proses di mana guru berkongsi pengalaman dengan 

pelajarnya dan sebaliknya. Dalam hal ini komunikasi dua hala telah berlaku dan bagi 

mendapatkan komunikasi yang berkesan, guru memainkan peranan yang amat penting. 

Komunikasi antara pelajar juga digalakkan ketika menyelesaikan sesuatu masalah matematik 

supaya pelajar-pelajar dapat bertukar-tukar pengalaman dan pengetahuan mereka tentang apa 

yang mereka faham setelah penerangan diberikan oleh guru. Ini secara tidak langsung dapat 

mengelakkan salah komunikasi dan meningkatkan pemahaman pelajar dalam matematik 

(Mohd Safiee et. al, 2008). 

Jika seseorang itu ingin menjadi guru yang berkesan dan disukai ramai pelajar, salah 

satu kemahiran yang mesti ada pada diri guru itu ialah berkomunikasi. Ramai orang fasih dan 

petah bercakap. Ramai orang menyangka asal boleh bercakap, mereka tentu sudah 

berkomunikasi. Pandangan ini tidak benar kerana komunikasi juga boleh berlaku tanpa 

bersuara atau dalam keadaan diam (Abdullah dan Ainon, 2002). Guru perlu bijak 

menggunakan komunikasi mereka untuk menarik minat pelajar terutama dalam 

menyelesaikan sesuatu masalah matematik. Komunikasi yang tidak berkesan menyebabkan 

pemahaman pelajar dalam matematik akan menurun dan salah komunikasi akan sering terjadi.  

 

 

 

 

1.2 Pernyataan Masalah  

 

 

 Matematik adalah mata pelajaran yang selalu dianggap sukar oleh pelajar. Menurut 

Nik Aziz (1992), matematik adalah satu cabang ilmu yang kompleks. Perkataan kompleks ini 

sangat mendalam maksudnya sehinggakan ramai pelajar juga menganggap  matematik adalah 

sangat kompleks dan sukar. Masalah pembelajaran matematik bukanlah suatu perkara yang 

unik di kalangan masyarakat kita sahaja. Rata-rata di seluruh dunia, masalah ini menjadi 

bahan renungan. Masalah ini juga bukan masalah yang baru. Di Amerika Syarikat, sebuah 

buku yang berjudul ‘Overcoming Math Anxiety’ (Menangani Kerisauan Matematik) telah di 

tulis oleh Shella Toblas pada tahun 1970 an lagi. 

 

 

 Antara isu yang sering dibangkitkan ialah bagaimana pelajar dapat menyelesaikan 

masalah matematik dalam kehidupan seharian mereka. Apakah pengajaran dan pembelajaran 

dalam kelas mencapai objektif yang telah ditetapkan dan bagaimana kaedah atau pendekatan 

yang digunakan oleh guru mempengaruhi minat dan pemahaman pelajar dalam 

menyelesaikan sesuatu masalah matematik. Kurikulum Lama Sekolah Menengah (KLSM) 

yang bersifat tradisional mempengaruhi pemikiran guru-guru di Malaysia. Kaedah dan 

pendekatan guru-guru matematik masa kini masih lagi bersifat sehala iaitu berpusatkan guru. 

Komunikasi sehala yang digunakan sama sekali tidak mengambil kira perkembangan dan 

kemajuan dalam proses matematik itu sendiri. Pelajar hanya menghafal sesuatu konsep yang 

diajar tanpa diberikan pengukuhan dan latih tubi yang bersifat konseptual. Proses pengajaran 

dan pembelajaran lebih berfokuskan peperiksaan dan tidak mengambil kira aspek kefahaman 

pelajar serta hanya melihat sedikit perubahan tingkah laku yang ditunjukkan oleh pelajar 

selepas sesuatu pembelajaran berlaku (Tengku Zawawi, 1997). Pengajaran guru juga hanya 

melibatkan beberapa penguasaan kemahiran tetapi tidak menjurus ke arah pemahaman konsep 

yang jelas dan bermakna. Hasil pembelajaran dan proses matematik tidak diberi penekanan 

menyebabkan usaha kerajaan menghasilkan insan yang berfikiran kritis dan kreatif akan gagal 

(Tan Wee Kok, 2006).  

 

 

 Selain itu, untuk mewujudkan pembelajaran yang bermakna pelajar perlu didedahkan 

dengan proses matematik yang membolehkan pelajar membuat sesuatu keputusan matematik 

secara tepat dan tidak boleh bergantung kepada penggunaan matematik semata-mata. Justeru, 

penggunaan bahan bantu mengajar yang efektif sangat mempengaruhi pembelajaran yang 

bermakna. Selain menyampaikan isi pembelajaran, guru perlu mewujudkan satu persekitaran 

pengajaran yang menyeronokkan dan mantap iaitu dengan menggunakan bahan bantu 

mengajar yang pelbagai dan memberikan motivasi kepada pelajar secara berterusan. Strategi 

pengajaran mestilah sistematik dan menyeluruh supaya komunikasi pelbagai hala dapat 

diwujudkan. Komunikasi pelbagai hala merujuk kepada komunikasi antara guru dan pelajar, 

komunikasi antara pelajar dan pelajar serta komunikasi antara pelajar dengan bahan bantu 

mengajar. Pelbagai komunikasi yang diterapkan secara tidak langsung dapat meningkatkan 

kefahaman sebenar konsep matematik serta menjadikan pengajaran dan pembelajaran lebih 

bermakna (Tan Wee Kok, 2006). 

1.3 Objektif Kajian 

 

 

 Berdasarkan pernyataan masalah dan penjelasan yang dibincangkan di atas, kajian ini 

mempunyai beberapa obejktif utama. Objektif kajian ini adalah untuk : 

 

a) Meninjau pandangan guru dari aspek maksud, kepentingan, kelebihan dan kebaikan  

komunikasi, cara berlakunya komunikasi serta cara meningkatkan keberkesanan 

komunikasi dalam pengajaran dan pembelajaran matematik.  

b) Mengkaji perlaksanaan komunikasi dalam pengajaran dan pembelajaran matematik. 

c) Menilai pandangan pelajar mengenai aspek proses komunikasi, penerangan guru dan 

penerapan komunikasi yang berlaku dalam pengajaran guru matematik. 

 

 

 

 

1.4 Persoalan Kajian  

 

 

Berdasarkan objektif kajian yang telah dinyatakan, penyelidik ingin mencari jawapan 

kepada beberapa persoalan yang timbul berkaitan komunikasi dalam proses pengajaran dan 

pembelajaran matematik. Antara persoalan kajiannya ialah : 

 

a) Apakah pandangan guru dari aspek maksud, kepentingan, kelebihan dan kebaikan 

komunikasi, cara berlakunya komunikasi serta cara meningkatkan keberkesanan 

komunikasi dalam pengajaran dan pembelajaran matematik? 

b) Bagaimanakah perlaksanaan komunikasi dalam pengajaran dan pembelajaran 

matematik? 

c) Apakah pandangan pelajar mengenai aspek proses komunikasi, penerangan guru dan 

penerapan komunikasi yang berlaku dalam pengajaran guru matematik? 

 

 

 

 

1.5 Kepentingan Kajian 

 

 

 Setiap pelajar pastinya akan mengalami masalah dalam mengikuti sesuatu proses 

pembelajaran matematik. Lebih-lebih lagi tajuk matematik yang sukar dan memerlukan masa 

yang agak panjang untuk mempelajarinya. Ini mungkin tidak menjadi masalah kepada pelajar 

yang mempunyai tahap kognitif yang tinggi, tetapi ia akan menjadi masalah kepada pelajar 

yang mempunyai tahap kognitif yang rendah. Lantaran itu, adalah menjadi tanggungjawab 

seorang guru untuk mengetahui apakah punca dan faktor yang menyebabkan pelajar sukar 

untuk mengikuti sesuatu proses pembelajaran matematik.Ia mungkin disebabkan oleh 

perlaksanaan komunikasi guru kurang berkesan. Oleh itu, kajian ini dianggap sangat penting 

untuk dilakukan kerana daripada keputusan kajian yang diperoleh dapat memberikan 

gambaran yang sebenar adakah  komunikasi antara guru dengan pelajar, komunikasi antara 

pelajar dengan pelajar dan komunikasi antara pelajar dengan bahan bantu mengajar 

mempengaruhi proses pengajaran dan pembelajaran matematik. 

 

 

 Sekiranya punca dan faktor kepada permasalahan ini telah diketahui, adalah menjadi 

tugas guru untuk mengambil langkah yang terbaik untuk menjadikan matematik sebagai satu 

mata pelajaran yang menarik, senang dipelajari dan seterusnya akan menggalakkan pelajar 

untuk terus menerus menerima cabaran dalam mempelajari matematik pada peringkat yang 

lebih tinggi lagi. Secara tidak langsung, pelajar dapat mengaplikasikan ilmu matematik yang 

mereka ada dalam menyelesaikan masalah kehidupan seharian mereka. Selain itu, kajian ini 

juga dilakukan untuk mengenalpasti komunikasi berkesan dan hubungannya dalam proses 

menjadikan pelajar lebih berminat dan faham tentang sesuatu ilmu matematik. Komunikasi 

yang hambar dan pasif akan menjadikan pengajaran dan pembelajaran matematik itu layu dan 

tidak aktif. Hal ini seterusnya akan menyebabkan pelajar mungkin tidak berminat langsung 

untuk mempelajari matematik lagi. 

 

 

Rumusan dan cadangan dalam kajian ini pula diharapkan dapat membantu guru untuk 

memperbaiki kaedah dan cara mereka berkomunikasi dengan pelajar-pelajar mereka untuk 

membentuk pengajaran dan pembelajaran yang lebih bermakna. Komunikasi pelajar dengan 

rakan-rakan mereka juga penting untuk membentuk konsep yang betul. Untuk mengetahui 

tahap pemahaman pelajar, guru boleh mengagihkan pelajar dalam beberapa kumpulan kecil. 

Guru memberikan satu masalah dan setiap pelajar dalam kumpulan tersebut perlu berhujah 

dengan menyatakan pendapat masing-masing. Secara tidak langsung, komunikasi telah pun 

berlaku. Guru sebagai fasilitator haruslah memantau proses komunikasi yang berlaku antara 

pelajar dan sekiranya didapati konsep yang mereka bentuk adalah salah, guru perlu segera 

membetulkannya.   

 

 

 Oleh itu, hasil kajian ini dapat dijadikan titik permulaan bagi menghasilkan satu 

kaedah pengajaran dan pembelajaran yang lebih sesuai kepada pelajar terutama dari segi 

teknik, pendekatan dan kaedah komunikasi. Secara tidak langsung, ia dapat 

mempertingkatkan komunikasi dalam memahami matematik dan sekaligus dapat melahirkan 

pelajar yang kukuh ilmu matematiknya dan mampu menghadapi dugaan dan cabaran pada 

masa akan datang. 

1.6 Kerangka Teori 

 

 

 Menurut Miller (2002), teori memberikan pemahaman yang abstrak tentang proses 

komunikasi. Oleh itu, dalam kajian ini, terdapat tiga komponen proses komunikasi yang 

dianggap penting dalam pengajaran dan pembelajaran matematik. Komponen tersebut ialah 

guru, isi kandungan dan pelajar.Komponen yang paling utama iaitu guru memainkan peranan 

yang sangat penting dalam mewujudkan proses pengajaran dan pembelajaran yang bermakna. 

Komunikasi yang berlaku di dalam kelas menggambarkan guru sebagai pemberi utama dan 

adakalanya pelajar juga boleh bertindak sebagai pemberi apabila berlakunya komunikasi dua 

hala (Arfah, 1981 ; Samsudin, 1993 dalam Tan Wee Kok, 2006). Guru seharusnya sentiasa 

bersedia dan mengatur strategi yang baik selari dengan perkembangan pendidikan matematik 

semasa. Fenomena ini selaras dengan hasrat matematik KBSM yang ingin mendidik generasi 

mendatang cemerlang daripada pelbagai aspek. 

 

 

 Komponen kedua pula ialah isi kandungan. Isi kandungan merujuk kepada silibus 

mata pelajaran matematik dan merupakan teras proses komunikasi yang boleh disampaikan 

secara spontan atau dirancang terlebih dahulu untuk mendatangkan kesan yang dikehendaki 

(Samsudin, 1993 dalam Tan Wee Kok, 2006). Isi kandungan dalam proses pengajaran dan 

pembelajaran matematikjuga seharusnya dirancang dengan sistematik dan bersepadu. 

Aktiviti-aktiviti yang dilakukan dalam kelas seperti kaedah menyoal dan motivasi guru 

haruslah ke arah meningkatkan tahap pemikiran pelajar di mana pelajar dapat mengaitkan apa 

yang dipelajari dengan kehidupan sebenar (KPM, 1988). Kesemua aktiviti yang dirancang 

memerlukan penguasaan proses komunikasi supaya ia menjadi tunjang kepada pencapaian 

objektif pembelajaran matematik. 

 

 

 Komponen yang terakhir ialah pelajar. Pelajar akan menerima segala isi kandungan 

pelajaran yang diberikan oleh guru. Pelajar membina pengetahuan secara aktif disamping 

mengubahsuai pemahaman mereka berdasarkan maklumat baru yang diterima. Situasi ini 

sinonim dengan pembelajaran berpusatkan pelajar di mana pelajar terlibat aktif dan guru 

bertindak sebagai fasilitator. Pembelajaran matematik akan berlaku sekiranya pelajar dapat 

menghubungkan idea baru dengan idea mereka sebelum ini bagi menstrukturkan semua idea-

idea tersebut. Secara tidak langsung, ia akan menyediakan peluang untuk pelajar bekerjasama, 

berkomunikasi, berkongsi idea dan pengalaman serta membuat refleksi terhadap situasi 

matematik (Tan Wee Kok, 2006). Rajah 1.1 di bawah menunjukkan proses komunikasi dalam 

pengajaran dan pembelajaran matematik. 

 

 

 

 

 

 

 

 

 

 

 

 

 

 

 

 

Rajah 1.1: Proses komunikasi dalam pengajaran dan pembelajaran matematik 

 

 

 

 

Proses komunikasi dalam pengajaran 
dan pembelajaran matematik 

Guru 

Isi Kandungan 

Pelajar 

1.7 Batasan Kajian 

 

 

 Dalam kajian ini,terdapat had-had kajian yang dibataskan. Menurut Najib (1999), 

seseorang penyelidik tidak dapat mengkaji semua perkara yang berkait dengan masalah kajian 

dan keputusan kajian yang diberikan sudah tentu tidak mencakupi semua perkara atau boleh 

memberi penyelesaian kepada semua masalah yang berkaitan. Oleh itu, dalam kajian ini 

penyelidik hanya memfokuskan kepada beberapa aspek utama yang ingin dikaji seperti 

meninjau pandangan guru tentang komunikasi dalam pengajaran dan pembelajaran 

matematik, mengkaji perlaksanaan komunikasi dalam pengajaran dan pembelajaran 

matematik serta menilai pandangan pelajar terhadap pengajaran guru matematik. Diharapkan 

keputusan hasil kajian nanti  mencakupi semua objektif kajian yang dikehendaki. 

 

 

 Selain itu, penyelidik hanya membuat kajian ke atas sebuah sekolah menengah gred A 

di daerah Johor Bahru supaya keputusan kajian terbatas. Menurut Najib (1999), penyelidik 

tidak boleh menggunakan keputusan kajian terhadap sekolah yang dikaji ke atas sekolah-

sekolah lain. Ini kerana apa yang dikaji pada setiap sekolah mungkin tidak menunjukkan 

persamaan dari segi hasil kajian dan keputusan yang diperoleh. Oleh itu, hanya sebuah 

sekolah menengah sahaja yang dipilih. Sampel kajian adalah terdiri daripada empat orang 

guru yang mengajar matematik menengah atas iaitu dan lapan orang sampel pelajar yang 

terdiri daripada pelbagai aras pencapaian matematik. Sampel guru yang dipilih adalah 

merupakan mereka yang mempunyai banyak pengalaman mengajar. Pengalaman yang 

dimiliki oleh mereka ini sedikit sebanyak mungkin berbeza dengan pengalaman guru yang 

baru mengajar (Fauziah dan Mahdzaz, 1993). Oleh itu, adalah amat relevan penyelidik 

memilih sampel guru yang mempunyai pengalaman mengajar sekurang-kurangnya lima 

tahun.  

 

 

 Penyelidik juga perlu mengenalpasti masalah-masalah yang mungkin timbul sepanjang 

melakukan kajian. Antaranya ialah sesi temubual bersama sampel guru dan pelajar. Masa 

yang sesuai perlu ditetapkan supaya sampel guru dan pelajar yang ditemubual tidak jemu dan 

bosan. Ini secara tidak langsung akan mempengaruhi jawapan yang diberikan oleh mereka 

sepanjang temubual dijalankan. Pencerapan yang dilakukan terhadap sampel guru pula 

seharusnya tidak langsung menganggu sebarang proses pengajaran dan pembelajaran serta 

aktiviti dan program yang telah ditetapkan oleh pihak sekolah.  

 

 

 

 

1.8 Definisi Istilah  

 

 

 Definisi istilah merujuk kepada istilah-istilah yang berkaitan dengan kajian yang 

dijalankan. Dengan adanya istilah, sesuatu aspek dapat difahami dengan lebih mudah. 

Ketidakfahaman dan salah tafsiran akan sesuatu istilah dapat dikurangkan sekiranya ia telah 

dijelaskan dengan terperinci. Berikut disenaraikan beberapa istilah yang sering digunakan 

dalam kajian ini beserta definisinya. 

 

 

 

1.8.1 Komunikasi 

 

 

 Menurut James A.F. Stoner dan Charles Wankel (1989), komunikasi merupakan satu 

cara manusia berhubung yang melibatkan pengertian atau maksud yang dikongsi. Komunikasi 

juga merujuk kepada perhubungan secara langsung atau dengan perantaraan melalui surat, 

radio dan lain-lain. Menurut Kamus Dewan (1994), komunikasi merupakan pemindahan 

maklumat dan kefahaman daripada satu individu dengan individu lain melalui simbol-simbol 

yang bermakna. 

Komunikasi memainkan peranan yang penting dalam memastikanpembelajaran 

matematik yang bermakna. Melalui komunikasi, idea matematik dapat diluahkan dan 

difahami dengan lebih baik. Komunikasi secara matematik, sama ada secara lisan, penulisan 

atau menggunakan simbol dan perwakilan visual (dengan menggunakan carta, graf, gambar 

rajah dan lain-lain), dapat membantu murid memahami dan mengaplikasikan matematik 

dengan lebih efektif (KSSR, 2010).Komunikasi dalam kajian ini lebih bertumpu kepada 

komunikasi antara guru dan pelajar, pelajar dengan pelajar dan pelajar dengan bahan bantu 

mengajar. Dalam proses pengajaran dan pembelajaran matematik, komunikasi yang 

digunakan adalah berbentuk verbal atau bukan verbal. Komunikasi berkesan akan membawa 

kepada pengajaran dan pembelajaran yang lebih bermakna. 

 

 

 

1.8.2 Proses 

 

 

 Menurut Kamus Dewan (1994), proses adalah suatu siri atau tindakan dan langkah 

untuk mencapai sesuatu matlamat. Proses juga merupakan suatu siri perubahan semulajadi 

dan siri sistematik yang melibatkan operasi pengajaran dan pembelajaran bagi menghasilkan 

sesuatu produk yang diingini. Einstein (1905) pula menyatakan bahawa proses adalah suatu 

siri yang melibatkan aktiviti, kekangan dan sumber untuk menghasilkan output berdasarkan 

matlamat tertentu serta merangkumi satu set alat dan teknik dalam pengajaran dan 

pembelajaran.  

 

 

 Dalam kajian ini, proses lebih menjurus kepada proses matematik seperti komunikasi 

dalam matematik dalam mencapai sesuatu matlamat pembelajaran. Proses komunikasi 

melibatkan guru dan pelajar, pelajar dengan pelajar dan pelajar dengan bahan bantu mengajar. 

Pelajar akan terlibat secara aktif dalam pengajaran dan pembelajaran dalam kelas. Selain itu, 

proses merujuk kepada kaedah pengajaran guru dan bahan bantu mengajar yang digunakan 

dalam kelas bagi menghasilkan pembelajaran yang bermakna. 

1.8.3 Pengajaran  

 

 

 Pengajaran membawa maksud satu sistem rasional yang sistematik dan kritikal yang 

memberi tumpuan terhadap komponen-komponen penting untuk menentukan pengajaran yang 

berkesan dan memberi kesan yang mendalam terhadap pelajar (Debra Dawson et. al, 2012). 

Selain itu, pengajaran ialah sesuatu tugasan dan aktiviti yang diusahakan bersama oleh guru 

dan pelajar. Jika salah satu daripadanya tidak ada, maka pengajaran tidak akan berlaku. 

Pengajaran perlu dirancang oleh guru dengan menggunakan teknik dan kaedah yang paling 

sesuai untuk membolehkan seseorang pelajar itu belajar. Pengajaran guru yang berkesan 

mewujudkan perubahan tingkah laku yang positif di kalangan pelajar (Shababuddin et al. 

2003).  

 

 

 Dalam kajian ini, pengajaran merujuk kepada pengajaran guru matematik yang 

dicerap. Penyelidik melihat pengajaran guru yang berkait rapat dengan komunikasi mereka 

apabila berinteraksi dengan pelajar. Kaedah dan teknik yang digunakan oleh guru memainkan 

peranan yang penting dalam mewujudkan komunikasi berkesan dalam pengajaran mereka. 

 

 

 

1.8.4 Pembelajaran 

 

 

 Pembelajaran adalah suatu proses interaksi antara pelajar dengan guru supaya berlaku 

pemerolehan ilmu dan pengetahuan atau penguasaan sesuatu kemahiran serta pembentukan 

sikap. Pembelajaran seharusnya menghasilkan perubahan tingkah laku yang kekal hasil 

daripada penglibatan pelajar dalam sesuatu pengalaman pembelajaran (Noor Hisham, 2011). 

Menurut Abd Rahim (2002), skop pembelajaran merangkumi domain kognitif iaitu pemikiran 

dan minda, domain afektif iaitu perasaan dan emosi serta domain psikomotor iaitu melibatkan 

anggota fizikal badan. Menurutnya lagi, pembelajaran boleh berlaku di mana-mana sahaja dan 

pada pada bila-bila masa. Pembelajaran mestilah dilaksanakan daripada yang paling mudah 

sehinggalah ke tahap yang sukar. 

 

 

 Pembelajaran yang dilihat dalam kajian ini ialah pembelajaran pelajar dalam kelas 

matematik. Pembelajaran yang berlaku mewujudkan komunikasi antara guru dengan pelajar, 

pelajar dengan pelajar dan sebagainya. Pembelajaran yang dilaksanakan melibatkan pelbagai 

domain pembelajaran dan guru mengajar pelajar daripada mudah dahulu sehinggalah ke tahap 

pembelajaran yang sukar. 

 

 

 

1.8.5 Matematik 

 

 

Matematik didefinisikan sebagai pembelajaran atau kajian mengenai kuantiti, corak 

struktur, perubahan dan ruang  atau dalam erti kata lain, kajian mengenainombor dan gambar 

rajah serta disiplin kajian-kajian ilmiah berkaitan dengannya. Matematik juga ialah 

penyiasatan aksiomatik yang menerangkan struktur abstrak menggunakan logik dan simbol 

matematik. Matematik dilihat sebagai lanjutan mudah kepada bahasa perbualan dan 

penulisan, dengan kosa kata dan tatabahasa yang sangat jelas, untuk menghurai dan 

mendalami hubungan fizikal dan konsep (Ahmad Shahrulazhar Che Omar, 2011).Dalam 

kajian ini, tajuk matematik yang diberi penekanan adalah beberapa tajuk tingkatan menengah 

atas. 

1.8.6 Sekolah Menengah  

 

 

Menurut Kamus Dewan (1994), sekolah menengah bermaksud sekolah pengantara 

antara sekolah rendah dan kolej atau universiti. Kebiasaannya, sekolah menengah 

menawarkan kursus-kursus seperti teknikal, vokasional, sains tulen, sastera dan sebagainya. 

Dalam kajian ini, sekolah menengah yang terlibat adalah sekolah menengah kebangsaan gred 

A dan merupakan sekolah harian biasa. 

 

 

 

1.9 Rumusan 

 

 

Dalam bab ini, penyelidik telah menerangkan tentang kajian yang akan dijalankan 

iaitu berkaitan dengan komunikasi dalam proses pengajaran dan pembelajaran matematik 

sekolah menengah. Selain itu, pendahuluan kajian seperti latar belakang masalah dan 

pernyataan masalah juga telah dijelaskan. Objektif kajian ini merangkumi tiga aspek utama 

iaitu meninjau pandangan guru mengenai komunikasi, mengkaji perlaksanaan komunikasi 

dalam pengajaran dan pembelajaran matematik serta menilai pandangan daripada perspektif 

pelajar berkaitan aspek proses komunikasi, penerangan guru dan penerapan komunikasi yang 

berlaku dalam pengajaran guru matematik.  

 

 

Kepentingan kajian juga diterangkan secara mendalam berdasarkan masalah yang 

ingin dikaji dalam kajian ini.Kepentingan kajian melibatkan proses komunikasi yang boleh 

diikuti oleh pelajar ketika mempelajari matematik sekaligus membolehkan guru untuk 

memperbaiki kelemahan dari segi kaedah atau strategi pengajaran mereka.Proses 

memperbaiki kelemahan ini secara tidak langsung dapat meningkatkan keberkesanan 

komunikasi dalam pengajaran. Seterusnya, kerangka teori kajiandan batasan kajian juga 

diterangkan di dalam bab ini. Dalam batasan kajian, terdapat beberapa batasan yang dihadkan 

seperti kajian hanya dilakukan di sebuah sekolah menengah gred A dan responden yang 

terlibat pula adalah terdiri daripada empat guru matematik yang mengajar menengah atas dan 

lapan orang pelajar yang mengikuti pengajaran dan pembelajaran sampel guru. Faktor-faktor 

seperti kekangan masa, sikap responden dan pengalaman guru-guru juga diambil kira dan 

dititikberatkan. Akhir sekali, setiap istilah yang digunakan dalam kajian ini diterangkan secara 

jelas maksudnya supaya tidak terjadi ketidakfahaman dan salah tafsiran serta dapat difahami 

dengan lebih mudah dan tepat. 

